Il caput
Ei vul buca calar da plover. Uss che jeu sun semtgaus dad ir giuadora. Da via giu ed encunter las canals dil Randen.
Pil pli sesarvan finiastras sur las tumas. Silmeins ina u l’autra, enaquella che la neblaglia grischa setila neu dalla vart occidentala.

Stoda pluvem.

Entochen las endisch vai jeu dumignau sin la sutga avon la meisa dils cudischs. Cudischs la fuortga pleina. In di catschan els mei giu e dad esch ora.

Tschiels pluei. Jeu pren il caput giud il crutsch.

El ei liungs e cuarcla vi sco quel da militer. Avon esch tilel jeu giuaden la capuza. Cun la capuza sul tgau giu fetsch jeu ina mina. Ils affons sburflan, sch’els vesan mo pli ils egls ed il nas. En memez fetsch jeu gnanc tonta feda, sche la plievgia sufla el nas. Entuorn Nadal dat ei schizun mintgaton ina bischa. Schizun la cufla po buca retener mei denter las preits.

Jeu sepatratgel e daventel scochemai autarcs. L’autarchia dat curascha. Daventar independents dall’aura ei in damogn. Jeu zugliaus en miu caput. Jeu sai buca, tgei suren Diogenes ha giu tratg en. Plitost ina cozza ed in schal. El cun sia cuntentientscha ella buot. En mintga cass buc in caput cun ina capuza. El, il Diogenes, ei staus senza in soli giavisch. E l’independenza ei ina dignitad suverana.
Giudapeis alla tuma dat ei aunc adina sco da derscher cun sadialas. Jeu reivel siper la cresta. Quei vai jeu fatg persenn. Entasisum la Val dils fraissens dat ei ton sco adina ina orva enviers il tschiel.

Quels muments clars che ueglian il cor.

Jeu less nuota patertgar. Mo in da mes amitgs tila adina ils ufos neunavon. Ils ufos ein objects sgulonts che derivan d’in auter planet. El insista da ver viu ils tagliors ners sur las fogas dil Randen. En la glisch d’ina sclarida pudess era jeu forsa tscharner. Oz da malaura podà ch’ils ufos ughegian dapli.
Jeu vai schi breigia da crer.

Sch’jeu vesess mez, pusseivel che jeu savess seperschuader.

Miu amitg resda dad aliens, quels jasters curios d’enzanua auter digl univers. Gie, il visiunari va in toc pli lunsch e pretenda ch’ils aliens seigien bia megliers che nus auters pucconts. Damai ch’els seigien buca suttamess all’inclinaziun.
Ed jeu vai gronds dubis.

Sche l’auter che dat da crer da ver viu ils ufos e cuntinuescha da dar da crer.

Ei fussi pusseivel ch’ils objects sgulonts vegnien dirigi d’ina specia rara che seigi sefatga denter ils aunghels ed ils carstgauns. Ils pots da neuagiu d’in ulteriur planet d’ina vart digl univers.

Ed il mument ch’igl ei vegniu onz pli clar, vai jeu in desideri. Dad era ver inaga ils tagliors ners sut il firmament.

Mo enstagl da dar ina sclarida vinavon, sestaupa la val. Neblas sco in entir cagliom da caglias nauschas.

Ei vonza nuot auter che da trer giuden bravamein la capuza. Sch’ei tuorna vinavon a draccar.
